
Sentenza fil-Kawża C-315/15, 
Marcela Pešková u Jirí Pešká vs Travel Service a.s. 

 

Il-kolliżjoni bejn ajruplan u għasfur tikkostitwixxi ċirkustanza straordinarja li tista’ 
teżenta t-trasportatur bl-ajru mill-obbligu tiegħu ta’ kumpens fil-każ ta’ dewmien twil 

ta’ titjira 

Madankollu, meta espert awtorizzat għal dan il-għan jikkonstata wara l-kolliżjoni li l-ajruplan 
ikkonċernat jista’ jtir, it-trasportatur bl-ajru ma jistax jiġġustifika d-dewmien billi jinvoka n-neċessità 

li jeffettwa t-tieni kontroll 

Fl-10 ta’ Awwissu 2013, Marcela Pešková u Jirí Pešká xtaqu jmorru minn Burgas (il-Bulgarija) lejn 
Ostrava (ir-Repubblika Ċeka) permezz ta’ titjira operata mill-kumpannija tal-ajru Ċeka Travel 
Service. Qabel ma telaq lejn Ostrava, l-ajruplan li kien qed jiżgura din it-titjira kien diġà wettaq it-
traġitti minn Praga lejn Burgas, minn Burgas lejn Brno (ir-Repubblika Ċeka) u minn Brno lejn 
Burgas. 

Matul it-titjira minn Praga lejn Burgas, ġiet identifikata ħsara tekninka f’valvola. It-tneħħija ta’ din il-
ħsara kienet tirrikjedi intervent ta’ siegħa u ħamsa u erbgħin minuta. Sussegwentement, skont 
Travel Service, waqt l-inżul tat-titjira minn Burgas lejn Brno l-ajruplan kien involut f’kolliżjoni ma’ 
għasfur, li kienet il-kawża tan-neċessità li jsir il-kontroll tal-istat tekniku tal-ajruplan. Għall-ewwel 
dan il-kontroll ġie effettwat minn kumpannija lokali awtorizzata għal dan il-għan. Madankollu, il-
proprjetarju tal-ajruplan, il-kumpannija Sunwing, insistiet sabiex persuna teknika ta’ Travel Service 
minn belt Ċeka oħra tmur Brno sabiex tivverifika jekk l-ajruplan kienx effettivament jista’ jtir. Fl-
aħħar nett, l-ebda wieħed minn dawn il-kontrolli ma wera ħsara li setgħat tqiegħed fid-dubju li l-
ajruplan jista’ jtir. 

Minħabba f’dawn iż-żewġ avvenimenti mhux mistennija, it-titjira ta’ M. Pešková u ta’ J. Pešká 
kellha mal-wasla f’Ostrava dewmien ta’ ħames sigħat u għoxrin minuta. 

M. Pešková u J. Pešká sussegwentement adixxew lill-Obvodní soud pro Prahu 6 (qorti taż-żona ta’ 
Praga 6, ir-Repubblika Ċeka) sabiex jitolbu lil Travel Service l-ħlas ta’ ammont ta’ CZK 66 825 
(madwar EUR 250). Fil-fehma tagħhom, ir-Regolament tal-Unjoni dwar il-kumpens tal-passiġġieri 
bl-ajru 1, kif interpretat mill-Qorti tal-Ġustizzja 2, kien jagħtihom id-dritt għal tali kumpens peress li t-
titjira tagħhom waslet fid-destinazzjoni b’dewmien ta’ tliet sigħat jew iktar. 

F’dan il-kuntest, l-Obvodní soud pro Prahu 6 (qorti taż-żona ta’ Praga 6) għamlet numru ta’ 
domandi lill-Qorti tal-Ġustizzja. Il-qorti Ċeka tixtieq b’mod partikolari tkun taf jekk il-kolliżjoni bejn 
ajruplan u għasfur hijiex ċirkustanza straordinarja li meta sseħħ tista’ teżenta lill-kumpannija tal-ajru 
mill-obbligu tagħha ta’ kumpens fil-każ ta’ dewmien tat-titjira ta’ tliet sigħat jew iktar. Fil-fatt, skont 
ir-Regolament u l-ġurisprudenza tal-Qorti tal-Ġustizzja, it-trasportatur bl-ajru ma għandux għalfejn 
iħallas kumpens jekk id-dewmien huwa dovut għal ċirkustanzi staordinarji li ma setgħux jiġu evitati 
anki jekk il-miżuri raġonevoli kollha għal dan il-għan ikunu ttieħdu. 

                                                 
1
 Regolament (KE) Nru 261/2004 tal-Parlament Ewropew u tal-Kunsill, tal-11 ta’ Frar 2004, li jistabbilixxi regoli komuni 

dwar il-kumpens u l-assistenza għal passiġġieri fil-każ li ma jitħallewx jitilgħu u ta’ tħassir jew dewmien twil ta’ titjiriet, u li 
jħassar ir-Regolament (KEE) Nru 295/91 (ĠU Edizzjoni Speċjali bil-Malti, Kapitolu 7, Vol. 8, p. 10). 
2 

Sentenza tal-Qorti tal-Ġustizzja tad-19 ta’ Novembru 2009, Sturgeon (C-402/07 u C-432/07), ara wkoll l-istqarrija għall-

istampa Nru 102/09. 

Permezz tas-sentenza tagħha tal-lum, il-Qorti tal-Ġustizzja l-ewwel nett tfakkar li ċ-ċirkustanzi 
straordinarji fis-sens tar-Regolament jikkorrispondu għal avvenimenti li, minn natura tagħhom jew 
mill-oriġini tagħhom, ma humiex inerenti għall-eżerċizzju normali tal-attività tat-trasportatur bl-ajru u 
li jaħarbu mill-kontroll effettiv ta’ dan tal-aħħar. Hija tfakkar ukoll li l-ħsara qabel il-waqt ta’ ċerti 
komponenti ta’ ajruplan ma tikkostitwixxix ċirkustanza straordinarja, peress li tali ħsara tibqa’ 
intrinsikament marbuta mas-sistema ta’ funzjonament tal-ajruplan. Fil-fatt, iż-żamma u l-
funzjonament tajjeb tal-ajruplan huma r-responsabbiltà tat-trasportaturi bl-ajru. 

Min-naħa l-oħra, il-Qorti tal-Ġustizzja tiddikjara li kolliżjoni bejn ajruplan u għasfur, kif ukoll il-ħsara 
possibbli kkawżata minn din il-kolliżjoni, ma humiex marbuta intrinsikament mas-sistema ta’ 
funzjonament tal-ajruplan, minkejja li tali kolliżjoni ma hijiex, min-natura jew mill-oriġini tagħha, 
inerenti għall-eżerċizzju normali tal-attività tat-trasportatur bl-ajru u taħrab mill-kontroll effettiv 
tiegħu. Konsegwentement, il-kolliżjoni bejn ajruplan u għasfur tikkostitwixxi ċirkustanza 
straordinarja fis-sens tar-Regolament. 

F’dan il-kuntest, il-Qorti tal-Ġustizzja tfakkar li t-trasportatur bl-ajru huwa eżentat mill-obbligu ta’ 
kumpens jekk dan ikun jista’ jipprova, minn naħa, li t-tħassir jew id-dewmien tat-titjira ta’ tliet sigħat 
jew iktar ikun dovut għal ċirkustanza straordinarja li ma setax jevita anki jekk il-miżuri raġonevoli 
kollha kienu ttieħdu u, min-naħa l-oħra, li l-miżuri kollha kienu ttieħdu sabiex jiġi evitat li ċ-
ċirkustanzi straordinarji li dan it-trasportatur kien qed jiffaċċja jwasslu għat-tħassir tat-titjira 
kkonċernata jew għal dewmien ta’ tliet sigħat jew iktar. 

Fir-rigward tal-kwistjoni jekk Travel Service ħaditx il-miżuri raġonevoli kollha wara l-kolliżjoni 
sabiex jiġi evitat id-dewmien tat-titjira tagħha, il-Qorti tal-Ġustizzja tinnota li l-ajruplan ikkonċernat 
jidher li kien ġie kkontrollat fl-ajruport ta’ Brno minn espert lokali awtorizzat għal dan il-għan skont 
ir-regolamenti applikabbli. F’dawn iċ-ċirkustanzi, il-Qorti tal-Ġustizzja tqis li t-tieni kontroll tal-
ajruplan ma kienx neċessarju sabiex jiġi żgurat li l-ajruplan ikun jista’ jtir minkejja li d-
dewmien li jirriżulta minn tali kontroll ma jistax jiġi ġġustifikat fir-rigward tal-obbligu ta’ 
kumpens previst mir-Regolament. 

Fir-rigward tal-kwistjoni jekk Travel Service ħaditx il-miżuri kollha raġonevoli sabiex tevita l-
kolliżjoni kkonċernata, il-Qorti tal-Ġustizzja tinsisti fuq il-fatt li dan it-trasportatur ma jistax ikun 
obbligat jieħu miżuri li jagħtu lok għal sagrifiċċji mhux tollerabbli fir-rigward tal-kapaċitajiet 
tal-impriża tiegħu. Madankollu, minkejja li t-trasportatur bl-ajru jista’ jkun meħtieġ jieħu ċerti 
miżuri preventivi sabiex inaqqas jew anki jevita r-riskji eventwali ta’ kolliżjoni ma’ għasafar, 
dan it-trasportatur ma huwiex responsabbli għal nuqqas ta’ osservanza minn entitajiet 
oħrajn (bħal b’mod partikolari t-tmexxija tal-ajruporti u l-kontrolluri tat-traffiku kompetenti) tal-
obbligi tagħhom li jadottaw il-miżuri preventivi li huma fil-kompetenza tagħhom. 

Fl-aħħar nett, il-Qorti tal-Ġustizzja taqta’ li, fil-każ fejn id-dewmien twil ta’ ajruplan iseħħ mhux biss 
f’ċirkustanza straordinarja li ma setgħatx tiġi evitata permezz ta’ miżuri xierqa għas-sitwazzjoni u li 
kienet is-suġġett, min-naħa tat-trasportatur bl-ajru, tal-miżuri raġonevoli kollha sabiex jiġu evitati l-
konsegwenzi ta’ dan (kolliżjoni tal-ajruplan ma’ għasfur), iżda wkoll f’ċirkustanza oħra li ma taqax 
taħt din il-kategorija (problema teknika tal-ajruplan), id-dewmien ikkawżat miċ-ċirkustanza 
straordinarja għandu jiġi mnaqqas mill-ħin ta’ dewmien totali mal-wasla tat-titjira sabiex jiġi evalwat 
jekk dik il-parti tad-dewmien ikkawżat mit-trasportatur bl-ajru huwiex ta’ tul ta’ tliet sigħat jew iktar u 
għandux għalhekk ikun is-suġġett ta’ kumpens. 

 

NOTA: Ir-rinviju għal deċiżjoni preliminari jippermetti, lill-qrati tal-Istati Membri fil-kuntest ta’ kawża mressqa 
quddiemhom, li jitolbu lill-Qorti tal-Ġustizzja interpretazzjoni tad-dritt tal-Unjoni jew li tiddeċiedi dwar il-validità 
ta’ att tal-Unjoni. Il-Qorti tal-Ġustizzja ma taqtax il-kawża nazzjonali. Hija l-qorti nazzjonali li għandha ssib 
soluzzjoni għall-kawża skont id-deċiżjoni tal-Qorti tal-Ġustizzja. Din id-deċiżjoni torbot, bl-istess mod, lill-qrati 
nazzjonali l-oħra li quddiemhom titressaq problema simili. 

 

Dokument mhux uffiċjali għall-użu tal-mezzi tal-komunikazzjoni li ma jorbotx lill-Qorti tal-Ġustizzja. 

It-test sħiħ tas-sentenza jinsab fuq is-sit CURIA mill-jum li fiha tingħata s-sentenza.  

